
ЗАХИДАЛ 104

	 

	НАПОЛЕОН

	 

	1932 оны арван нэгдүгээр сарын 4

	 

	Наполеон Францын хувьсгалын үед гарч иржээ. Европын эзэн хаадын эсрэг өндийн боссон бүгд найрамдах франц орон тэрхүү корсик нутгийн бяцхан хүний эрхшээлд орсон ажээ. Тэр цагт Франц хачин сонин сайхан орон байжээ. Францын яруу найрагч Барбье Франц орныг хээрийн зэрлэг амьтантай, толгойгоо дээгүүр хаялан үс сор нь гялалзан жавхалзаж, дураараа давхисан эрэмгий хүлэг морьтой адилтган үзжээ. Хангал тэр хүлэг эмээл хазаар, тоног хэрэглэл тэргүүтнийг хармагцаа л дошгирон цамнаж, туурайгаараа газар цавчлах бөгөөд янцгаах дуунд нь хотол олон сүрдэн чичирч байжээ. Омголон тэр хүлэг харин Корсик нутгийн залууд эмээллүүлж, тэр залуу сэтгэлд багтамгүй гайхам олон ялалт байгуулснаар барахгүй унасан хүлгээ ч номхотгож, омголон дураараа аашилдгийг нь болиулжээ. Тийнхүү эцэж туйлдан тамир тэнхлээ барсны эцэст тэр хүлэг залууг нуруун дээрээсээ булгин хаяж, өөрөө үхэтхийн унасан ажгуу.

	 

	Айдаа, Корсик нутгийн хүн гуай,

	Адтай сайхан байсан даа, Франц орон!

	Амган хазаар алтан шпор алиныг ч мэдэхгүй,

	Аргагүй л нэг эмнэг хангал байсан

	Хаан эзний бүлээхэн цус нь,

	Хангал хүлгийн хажуу уруу садарлаа

	Харвах түмэн зуун илээсэн нутаг минь

	Хамгаас түрүүлж эрх чөлөөгөө оллоо

	Галгиун хүлэгт хүрэх байтугай

	Гараа сарвайх зоригтон үгүй байлаа

	Харийн нутгийн хүн ч атугай

	Хавьтаж ойртож чадаагүй байлаа

	Онгон бие нь гялалзан сорлоод

	Омголон харц нь гал цогоор бадарна

	Янцгаах дуунд нь хотол даяар цочоод.

	Яриангүй сонссон бүхэн сүрднэм

	 

	Наполеон гэгч ямар хүн байв аа? Олонхын нэрлэдгээр энэ дэлхийд хувь зохиолоор учран төрсөн их хүмүүсийн нэг, олон янзын дарамтаасаа ангижрахад нь хүн төрөлхтөнд тусалсан хүчтэн баатар байгаа юу? Эсхүл Герберт Ж. Уэллс хийгээд бас бус хүмүүсийн хэлдгээр Европт ч, соёл иргэншилд ч балаг тарьсан ердөө л нэг адал балмад тонуулчин байсан уу? Энэ хоёр үзэл хоёулаа хэтрүүлэгтэй бөгөөд хоёул үнэний хувьтай ч байж болох юм. Бид бүгд ч сайн муу, их багыг хосолсон нийлэг билээ. Наполеонд үнэхээр тийм чанар хосолмол, тэгэхдээ бид бүхэнд байдгаас илүү онцгой чанартайгаар хосолсон байжээ. Тэр бол эрэлхэг зоригтой, гүн итгэлтэй, ургуулан бодох ухаалаг, гайхалтай эрэмгий чадалтай, алдар нэрд туйлын шунаг хүн байлаа. Тэр цэргийн том жанжин, дайтах урлагийг нь эртний цэргийн их жанжин Александр, Чингис нартай зүйрлэн үзэж болохоор хүн байв. Гэвч бас л хар амиа хичээсэн охор богино бодолтой, эзэрхүү дээрэлхүү зантай бөгөөд дээдлэх эрхэмлээгүй, харин ганцаар жанжлах хүслэнд автсан хүн байжээ. Түүнийгээ «Миний нууц амраг мөн! Би түүнийг амь өрөн олж авсан тул. хэнд ч булаалгахгүй, хэнтэй ч хуваалцахгүй!» гэжээ. Тэр хувьсгалаар гарч ирсэн мөртөө асар том эзэнт гүрэн байгуулахын хүслэнд автаж, Александрын ялалт оюун санааг нь ямагт эзэмдэж байжээ. Дорно зүг, ялангуяа Египет, Энэтхэг түүнийг даллан байжээ. Тэр хорин долоон настай, эрх сүр нь өрнөж байсан үедээ: «Дорно зүгт, зургаан зуун сая хүн оршин суудаг. Дорно зүгт л их эзэнт гүрэн байгуулагдаж, том өөрчлөлт болж байсан юм; Европ бол сохор номины нүх л гэсэн үг!» гэж хэлж үзэж байжээ. 

	Наполеон Бонапарт францын эзэмшилд байсан Корсика арал дээр 1769 онд төржээ. Франц˗корсика хийгээд итали цус холилдсон хүн ажээ. Францад цэргийн сургуульд суралцаж, хувьсгалын үеэр Якобинчуудын клубийн гишүүн, байжээ. Гэвч тэр якобинчуудтай үзэл санаа нийлсэндээ биш, харин зөвхөн хувийн ашиг сонирхлын үүднээс л якобинчуудтай нэгдэж байсан нь магад. Тэр бээр 1793 онд Тулоны дэргэд анхныхаа ялалтыг байгуулжээ. Хувьсгалт дэглэм тогтсон үед эд хөрөнгөө алдах вий гэж айсан тэр хотын баячууд англичуудыг урин ирүүлж, францын цэргийн флотын үлдэгдлийг тэдэнд шилжүүлж өгөхөөр шийдсэн байжээ. Тэр болон бусад олон золгүй явдал залуу бүгд найрамдах улсад том цохилт болсон тул буу барьж чадах хүн бүр, тэр байтугай эмэгтэйчүүдийг хүртэл армид орохыг уриалсан байна. Тийнхүү Наполеон чадварлаг дайралт хийж үймээн дэгдээгчид болон Тулонд байсан англичуудыг бут ниргэжээ. Түүний нэр мандаж, хорин дөрвөн настайдаа генерал болжээ. Гэвч хэдэн сар өнгөрсний дараа тэр хүнд байдалд орсон нь Робеспьерийг цаазалсны дараа Наполеоныг түүний намын гишүүн байсан гэж сэжиглэсэн явдал байжээ. Гэтэл үнэхээр тэр нам нь цорын ганц гишүүнтэй байсан, тэр нь Наполеон өөрөө байжээ! Дараа нь Директорыг засгийн эрх барихад Наполеон якобины талын хүн биш төдийгүй сэтгэл үл түвдэн жирийн ард олныг хэнэг ч үгүй буудаж чаддаг хувьсгалын эсэргүү удирдагч болохоо баталжээ. Энэ бол 1795 онд болсон алдарт «үрлэн сумны утаа» байсан бөгөөд тэр тухай би урьд нэг захидалдаа өгүүлсэн билээ. Тэр өдөр Наполеон бүгд найрамдах улсыг шархтуулж, арван жилийн дараа түүнийг мөхөөж, Француудын эзэн болон суужээ.

	Наполеон 1796 онд Италийн армийн командлагч болж Умард Италид амжилттай байлдан Европ дахинд гайхал төрүүлжээ. Францын армийн хувьсгалт гал цог нь буураагүй боловч гутал хувцас ч үгүй, хоол хүнс ч үгүй, мөнгө ч үгүй болсон байжээ. Наполеон Италийн баялаг нуга талд очмогцоо хоол хүнс, эд агуурсаар хангана гэж амлан уранхай ноорхой хувцастай, хөл нүцгэн тэр цэргүүдийг удирдан Альпын нуруу давжээ. Нөгөө талаар тэр Италийн ард түмэнд эрх чөлөө олгоно гэж амлан тэднийг дарлагчдаас чөлөөлөхөөр хөдөлсөн ажээ. Цөлбөн дээрэмдэж олз ашиг олох ажлыг хувьсгалч үгээр гоёж чимэх гэдэг ийм ажгуу! Тийнхүү итали цус холилдсон Наполеон франц, италийн ард түмний хоёулынх нь санаа бодлыг овжин ашиглаж, тэдний талархлыг хүлээж чаджээ. Ялалт хийх тусам түүний нэр хүнд өсөж алдар цуу нь түгж байжээ. Наполеон армийнхаа цэргүүдэд учирдаг бэрхшээл зовлон, тулгарсан аюулыг биеэр хуваалцаж, дайралтад орох үеэр ямагт хамгийн аюултай газар нь байна. Наполеон жинхэнэ гавьяа байгуулсан хүнийг сайтар мэдэж, заримдаа бүр тулалдааны талбарт ч шууд хөхүүлэн урамшуулна. Тэр цэргүүддээ нэг ёсны маш залуу эцэг нь болж цэргүүд ч түүнийг өхөөрдөн «бяцхан дарга» гэж нэрлэн, «чи» гэж нөхөрсгөөр дуудан ярилцдаг байжээ. Гуч ч хүрээгүй тэр залуу генерал францын цэргүүдийн хайртай хүн болсон нь гайхах зүйл биш билээ.

	Наполеон Умард Италийг бүхэлд нь ялалтын аянаар гаталж тэнд Австрийг цохиод хуучин Венецийн бүгд найрамдах улсыг мөхөөн эзэрхэг түрэмгий гэрээ байгуулж, ялагч, том баатрын ёсоор Парист буцаж ирэхэд нь Директори төдий л дуртай биш байжээ. Тэр нэгэнт тушаал дэвших болсон байжээ. Гэвч Наполеон засгийн эрхэнд гарах хараахан болоогүй гэж бодсон ч байж болох юм, ямар ч гэсэн армитайгаа Египет орохоор шийджээ. Тэр бүр бага байхаасаа Дорно тийш сэтгэл үргэлж татагддаг агаад энэ удаа уг санаагаа биелүүлэх нөхцөл нэгэнт бүрдсэн байжээ. Түүний сэтгэлийн дотор мөнөөхөн их эзэнт гүрэн байгуулах санаархал эргэлдээд байсан учир ч бий биз ээ. Наполеон Газрын Дундад тэнгист английн флоттой мөргөлдөлгүйгээр Александр хүрч очжээ.

	Египет тад үед оттоманы эзэнт улсын нэг хэсэг байсан боловч тэр эзэнт улс уналтад орсон тул Египет орныг хэрэг дээрээ туркийн султанд зөвхөн ёс төдий захирагддаг мамлюкууд захирч байжээ. Хувьсгал ба их өөрчлөлтүүд Европыг ихэд донсолгосон атал мамлюкууд дундад эртний заншлаараа аж төрж байжээ. Наполеоныг Каирт ойртон ирэхэд сайхан торгон хувцастай Дамаскийн гангаар хийсэн гоёмсог хуяг дуулга бүхий нэгэн морьтон˗мамлюк хүн францын цэрэг дээр давхин ирж, даргыг нь ирүүлд (халз тулалдаанд˗ред) дуудсанд хөөрхий түүн рүү цэргүүд зэрэг зэрэг гал нээсэн хэмээн ярилцдаг. Дараахан нь Наполеон пирамидын дэргэдэх тулалдаанд ялжээ. Тэр биеэ гайхуулах дуртай тул ихэд жүжиглэнгүйгээр морин дээрээсээ цэргүүддээ хандан: «Цэргүүдээ, та нарыг дөчин зуун энэ пирамидын орой дээрээс ширтэн харж байна» гэж байжээ.

	Наполеон хуурай газар байлдахдаа тун чадварлаг тул дараа дараалан ялалт хийжээ. Харин тэр тэнгис далай дээр тун арчаагүй байжээ. Тэнгис далайд байлдахын хувьд тун бага мэдлэгтэй бөгөөд өөрт нь туслах мэдлэгтэй адмиралууд ч байхгүй байсан байх. Чухам яг тэр үед Газрын Дундад тэнгист английн эскадрыг нэг суут хүн командалж байжээ. Тэр нь Горацио Нельсон ажээ. Нэг удаа Нельсон зоримог алхам хийж шууд хөлөг онгоцны зогсоолд нь хүрч очин Нил мөрний тулалдаан гэгчид францын флотыг устгаж байжээ. Тийнхүү Наполеон харь оронд Францаасаа таслагдсан тул нууцаар зугтан гарч Францад очиж амжсан боловч тэгснээрээ Дорнодынхоо армийг золионд гаргажээ.

	Байлдааны алдрыг мандуулан, ялалт байгуулж байсан ч гэсэн дорно зүгт хийсэн их аян дайн нь бүтэлгүй болж дууссан ажээ. Харин Наполеон маш олон мэргэжилтэн, эрдэмтэн, профессоруудыг аль болохоор багаж хэрэгсэлтэй нь Египет рүү авч очиж байсныг тэмдэглэхэд сонин билээ. Тэр «дээд сургуульд» өдөр бүр ном хаялцах маргаан болж, Наполеон ч мөн адил эрхтэйгээр оролцож, эрдэмтэд шинжилгээ судалгааны ихээхэн ажил хийжээ. Грекийн хийгээд египетийн хоёр янзын дүрс бичиг бүхий гурван төрлийн үсгээр бичсэн хүрмэн чулууны, бичээсний нууцыг тайлснаар эртний тэр дүрс бичгийн утгыг тайлжээ. Грек үсгийн тусламжтайгаар хоёр хувилбар дүрс бичгийг тайлж чаджээ. Түүнчлэн Суэцийн хүзүүвчээр суваг татах гэсэн саналыг Наполеон ихэд шохоорхож байсан нь сонирхолтой. Наполеон Египетэд ирээд персийн шах хийгээд Өмнөд Энэтхэгийг захирч байсан Тип Султантай хэлэлцээ хийж байжээ. Гэвч тэнгис дээр хүч султай учир тэр хийсэн хэлэлцээр нь юу ч болсонгүй. Чухамхүү тэнгис далай дээр хүчтэй байсан учир Англи эцсийн эцэст Наполеоныг няцааж чадсан бөгөөд түүгээрээ ч Англи улс арван есдүгээр зуунд бусдаас дээгүүр гарчээ. 

	Наполеоныг Египетээс буцаж ирэхэд Францын байдал муу байжээ. Директорын нэр хүнд, итгэл алдагдсан учир бүх хүн Наполеонд анхаарлаа тавих болсон байжээ. Наполеон ч засгийн эрхийг гартаа авахаас эс татгалзжээ. Наполеон буцаж ирснээсээ хойш нэг сарын дараа 1799 оны арван нэгдүгээр сард ах Люсьенийхээ туслалцаатайгаар Таван зуугийн Зөвлөлийн Хурлыг хүчээр хөөн тарааж, үүний хамт Директорийг гаргаж ирсэн үндсэн хуулийг үгүй хийжээ. Наполеон тийнхүү хүчээр төрийн эргэлт хийж бүх асуудлыг эрхэндээ авчээ. Тэр ард түмний дунд ихэд нэрийг олсон, ард түмэн ч түүнд итгэдэг байсан учраас тийм эргэлт хийж чаджээ. Хувьсгал нэгэнт үеэ өнгөрөөж, ардчилал ч алдагдах замдаа ороод тэмцлийн талбарт нэр нууц гарсан тэр генерал л үлдсэн байжээ. Шинэ үндсэн хуулийн төсөл боловсруулж, түүнд гурван консулыг тохоон томилохоор (Эртний Ромд байсан шиг) заасан байжээ. Тэгэхдээ хамгийн гол консул нь арван жилийн хугацаагаар сонгогдож засгийн бүх эрхийг гартаа барьдаг тэргүүн консул бөгөөд тэр нь Наполеон байлаа. Үндсэн хуулийг хэлэлцэх үеэр хэн нэгэн хүн үндсэн хуультай хаан буюу одоогийн францын бүгд найрамдах улсын ерөнхийлөгчид шиг жинхэнэ засгийн эрх мэдэл барьдаггүй, зөвхөн албан баримт бичигт гарын үсэг зурж, улсаа албан ёсоор төлөөлөх гол үүрэгтэй ерөнхийлөгч сонгох санал тавьж байжээ. Гэвч Наполеонд хааны өмсгөл хэрэггүй, харин засгийн эрх барих нь л хэрэгтэй тул эрх мэдэл байхгүй тийм хоосон нэр цол, хүндэтгэлийг тэр үл хэрэгсжээ. «Тэр бордооны гахайгаа аваад тонил!» гэж Наполеон эгдүүцэн хашхирч байжээ.

	Үндсэн хууль хийгээд Наполеоныг арван жилийн хугацаагаар тэргүүн консулаар тохоон томилох ажлыг ард нийтийн сонгуулиар шийдэхэд гурван сая гаруй хүн санал өгсөн нь бараг нэг дуугаар сонгосон хэрэг байжээ. Тийнхүү Францын ард түмэн эрх чөлөө, аз жаргал хайрлана гэсэн биелшгүй найдлагаар Наполеоныг өөрсдөө засгийн эрхэнд өргөмжилсөн байна.

	Бид Наполеоны амьдралын түүхийг тэр бүр дэлгэрэнгүй ярьж амжихгүй. Түүний түүх асар эгзэгтэй нарийг бөгөөд засгийн эрхийн төлөө үхэлдэн зүтгэсэн үйл явдлаар дүүрэн юм. Төрийн эргэлт хийснийхээ маргааш шөнө нь л тэр бээр үндсэн хууль бичиж, батлагдахаас ч өмнө Нэгдсэн хууль боловсруулах хоёр комисс томилжээ. Энэ бол түүний хаанчлалын анхны баримт бичиг байжээ. Тэр хуулийг Наполеон өөрөө биеэр оролцон удтал хэлэлцсэний дараа 1804 онд баталсан ажээ. Түүнийг Наполеоны хууль хэмээн нэрлэх болсон байна. Хэрэв түүнийг хувьсгалаар дэвшигдэн гарсан үзэл санааны үүднээс буюу эсхүл орчин үеийн хэм хэмжээний үүднээс авч үзвэл дэвшилттэй хууль биш байлаа. Гэвч энэ нь тэр үеийн байдалтай харьцуулан үзвэл бас ч урагш ахисан, зуун жилийн турш Европ дахинд бараг баримтлах үлгэр жишээ болж ирсэн хууль байжээ. Тэр хууль удирдлагыг хялбар дөхөм болгож, бусад олон зүйлийн хувьд, илүү ажил хэрэгч болгосон талтай байжээ. Наполеон бүх ажилд биеэр оролцдог, бүх зүйлийг нарийн ширийнгүй мэддэг байжээ. Наполеон гайхалтай уйгагүй ажилч, авьяас чадвартай хүн байсан тул ажилтнууд хийгээд нарийн бичгийн дарга нараа ядарч туйлдтал нь зүтгүүлдэг байжээ. Түүний нэг ажилтан Наполеоны тухай: «Төр улсын хэргийг удирдан жолоодох, хэлэлцээр хийхдээ маш зохион байгуулалттай, хурдан шаламгай амжуулж, хоногт арван найман цаг ажилладаг байсан. Наполеон төр улсыг удирдах ажилд гурван жилийн дотор бусад хаад ноёдын бүхэл зуун жилийнхээс илүү их цаг зарцуулсан» хэмээн бичжээ. Энэ бол яриангүй хэтрүүлсэн үг боловч Наполеон Акбарын нэгэн адил ер бишийн их ой ухаантай, сэтгэл оюунаа захирч ажиллуулж чаддаг хүн байсан нь тодорхой. «Би сэтгэл оюунаа амрааж, ямар нэгэн ажил хэргийн тухай бодож санахаа больё гэсэн цагтаа тэр хайрцгаа цааш нь хураачхаад, өөр ажилд зориулсан хайрцгаа нээдэг юм. Хайрцгуудыг хооронд нь хутгахгүй болохоор би сэтгэл төөрөлдөж ядардаггүй юм. Хэрэв унтмаар бол яадаг вэ гэвэл, бүх хайрцгаа хаачихна, тэгээд л унтаад өгнө» гэж Наполеон өөрөө ярьдаг байжээ. Үнэхээр тэр ид тулалдаан болж байхад ч хэсэг зуур хажуулан хагас цаг унтаж аваад дараа нь удтал эрчимтэйгээр ажиллаж чаддаг байсан ажээ.

	Түүнийг арван жилийн хугацаатай Тэргүүн консулын байранд тавьжээ. Гурван жил өнгөрсний дараа тэр 1802 онд өөрийгөө насан турш эзэн ширээнд консулаар тохоон томилж. бас нэг шат ахин, онцгой эрх мэдлээ өргөтгөжээ. Тэр бээр бүгд найрамдах засгийг эцэс болгож титэмгүй болохоос биш бүх талаар эзэн хаан болсон боловч титэмтэй болох нь дамжиггүй байв. Наполеон 1804 онд бүх ард түмний санал хураасны дараа өөрийгөө эзэн хаан болгон өргөмжилжээ. Тэр Францад бүх талын эрх мэдэл эдлэх болсон боловч урьд нь байсан хэмжээгүй эрхт хаадаас ихээхэн ялгаатай байв. Түүний эзэрхийлэн захирах ёс хуучин уламжлал болон эзэн тэнгэрээс заяасны эрхт тулгуурлаж чадахгүй байлаа. Харин тэр зохистой удирдлагын арга, ард түмний дунд олсон нэр хүнд, ялангуяа газрыг нь хамгаалж байна гэж үзэн ямагт Наполеоны талд үнэнчээр зүтгэж байсан тариачдын дунд олсон нэр хүнддээ л дулдуйдахаас аргагүй байв. «Төрийн зусар ёсны чалчаа яриа надад огтхон ч хэрэггүй! Би зөвхөн тариачин хүний санаа бодлыг л эрхэмлэн үздэг хүн» гэж тэр нэг удаа хэлж байжээ. Гэвч тариачид нь хүртэл бараг тасралтгүй сунжран байсан дайнд үр хүүхдээ явуулахаас татгалзах болсон байлаа. Наполеон тэрхүү тулгуураасаа хагацмагц бүтээн босгосон том барилгынх нь суурь ганхах болсон байна.

	Наполеон арван жил эзэн хаан суусан бөгөөд тэр арван жилийн турш нийт Европоор хөндлөн гулд хөлхөн гайхалтай их аялал хийж, тулалдаануудад хосгүй ялалт хийж байлаа. Европ дахин түүний нэрийг сонсонгуутаа л чичрэн дагжиж, урьд цагт өөр хэний ч эрх мэдэлд тэгтлээ автаж байгаагүйгээр Наполеоны эрхшээлд орсон байв. Маренго (энэ бол 1800 оны өвөл Наполеон армиа удирдан Швейцарт байдаг Их Сен˗Бернарын цаст уулсыг даван Альпийн нурууг гаталсан газар юм) Ульм, Аустерлиц, Иена, Эйлау, Фридланд, Ваграм гээд л хуурай газар дээр түүний хийсэн том ялалтуудыг нэрлэж болох билээ. Австри, Прусс, Оросыг цөмийг нь бут цохисон байв. Испани, Итали Нидерланд, Рейний холбоо хэмээн нэрлэгдэж байсан Германы үлэмж хэсэг, тэр үеэс хойш Варшавын Герцогт улс хэмээн нэрлэгдэх болсон Польш цөм хараат улсууд болсон байлаа. Удтал нэрийн төдий боловч оршин тогтносоор байсан хуучин Ариун Ромын эзэнт гүрэн нэгэнт эцэс болсон байлаа.

	Европын голлох гүрнүүдийн дотроос Англи л амжиж мултарсан байв. Наполеон хэзээ ч нууцыг нь тайлж чадалгүй өнгөрсөн тэнгис далай л Английг аварчээ. Англи улс далайд хамгаалж чадсаныхаа ачаар Наполеон хамгийн хэцүү давшгүй дайсан нь байжээ. Нельсон анх тушаал дэвшин гарч ирмэгцээ л Нил мөрөн дээр бодсон тулалдаанд Наполеоны усан цэрэгт цохилт өгч байсан гэж би ярьсан. Нельсон 1805 оны аравдугаар сарын 21˗нд Испанийн өмнө эргийн Трафальгарын хошуунаас холгүй газар франц˗испанийн нэгдсэн усан цэрэгт бас дахин их цохилт өгчээ. Чухамхүү тэнгисийн тэр тулалдаан болохын өмнө Нельсон усан цэргүүддээ хандан: «Хүн бүр үүргээ биелүүлнэ гэдэгт Англи орон найдаж байна» гэсэн санамж үүргийг өгч байжээ. Нельсон ид цэцэглэлтийнхээ үед нас барсан ч гэсэн түүний байгуулсан ялалтын дурсгалыг английн ард түмэн бахархсаар ирсэн бөгөөд Лондоны Трафальгарын талбайд байх Нельсоны багана бол Англид цөмрөн орох гэсэн Наполеоны санаархлыг үлдэн хөөсөн ялалтыг мөнхжүүлсэн дурсгал билээ.

	Наполеон хариу өшөө авах үүднээс Европын бүх боомтуудад Английг оруулахгүй байх захирамж гаргажээ. Тэр захирамжийн ёсоор англитай ямар ч холбоо тогтоох ёсгүй ажээ. Тийм аргаар «худалдаачдын эзэн» Англи орныг номхотгож чадна гэж үзэж байжээ. Гэтэл Англи хариуд нь тэдгээр боомтыг хааж, наполеоны эзэнт улсыг Америк хийгээд бусад тивтэй худалдаа хийхийг нь зогсоожээ. Түүнчлэн Англи улс Европ тивд байнга далдуур хутган үймүүлж түүний дайсан хийгээд төвийг сахисан орнуудад их хэмжээний алтаар хахуульдах аргаар Наполеоны эсрэг тэмцэж байв. Энэ талаар Англид, ялангуяа Ротшильдын банк мэтийн Европын зарим том банкны эзэд тусалж байжээ.

	Наполеоны эсрэг тэмцэж байсан Английн бас нэг арга бол суртал нэвтрүүлэг байжээ. Энэ арга хэдийгээр эдүгээ ердийн зүйл болсон ч гэсэн тэр үедээ шинэ арга

	
байжээ. Хэвлэлээр дамжуулан Францын эсрэг, ялангуяа Наполеоны эсрэг кампани дэгдээж эхэлжээ. Шинэ эзэн хааныг элэглэн шоолсон янз бүрийн өгүүлэл, шог зохиол, ухуулах хуудас, шог зураг хэвлэгдэн гарч, Лондонд хэвлэсэн худал гүтгэлгээр дүүрсэн дуртгал зохиолуудыг Франц руу сэм оруулж байжээ. Өнөө үед хэвлэлээр гүтгэлгийн кампани дэгдээх явдал орчин үеийн дайны нэг салшгүй хэсэг болсон юм. 1914˗1918 оны дэлхийн нэгдүгээр дайны үед байлдаж байсан бүх орны засгийн газрууд хамгийн муухай гүжир гүтгэлгийн зүйлсийг ичгүүр сонжуургүйгээр тарааж, тэгж мушгин гуйвуулсан гүтгэлэг дэгдээх талаар Английн засгийн газар давамгайлж байв. Энэ талаар Англи Наполеоны үеэс эхэлсэн олон жилийн туршлагатай юм. Манай орны талаар үнэн зүйлийг хэрхэн нууж, энд ч, Англид ч манай орны талаар хамгийн бузар булай гүтгэлэг тарааж байдгийг Энэтхэгчүүд бид мэдэх билээ.

	79. Европ Дорнод Азийг эзэлж эхэлсэн нь

	80. Хятад орон энх амгалан цэцэглэн хөгжиж байсан үе

	81. Япон хаалгаа хаасан нь

	82. Европ дахины самуун үе

	83. Сэргэн мандалт

	84. Протестантуудын бослого, тариачны дайн

	85. Арван зургаа, арван долдугаар зууны үеийн европын хэмжээгүй эрхт ёс

	86. Эрх чөлөөний төлөө Нидерландчуудын тэмцэл

	87. Англи хаанаа цаазалсан нь

	88. Бабур

	89. Акбар

	90. Энэтхэгийн моголуудын эзэнт гүрэн унаж мөхсөн нь

	91. Сикхи ба маратхи нар

	92. Англичууд энэтхэг дэх өрсөлдөгчдөө дийлсэн нь

	93. Хятад дахь манжийн их эзэн хаан

	94. Хятадын эзэн хаанаас английн эзэн хаанд илгээсэн захидал

	95. Арван наймдугаар зууны европ дахь үзэл санааны тэмцэл

	96. Европ тив их өөрчлөлтийн өмнө

	97. Асар том машин бий болсон нь

	98. Англид аж үйлдвэрийн хувьсгал эхэлсэн нь

	99. Америк Англиас тусгаарласан нь

	100. Бастилийн уналт

	101. Францын хувьсгал

	102. Хувьсгал ба хувьсгалын эсэргүү явдал

	103. Засгийн газруудын замнал

	104. Наполеон

	105. Наполеоны тухай дахин өгүүлэх нь

	106. Дэлхий ертөнцийн байдал

	107. Дэлхийн нэгдүгээр дайны өмнөх зуун жил

	108. Арван есдүгээр зуун, үргэлжлэл

	109. Энэтхэгт гарсан дайн ба бослогууд

	110. Энэтхэгийн гар урчууд үгүйрэн хоосорсон нь

	111. Энэтхэгийн тосгон, тариачид, газрын эзэд

	112. Британи энэтхэгийг яаж захирч байсан бэ?

	113. Энэтхэг сэрж эхэлсэн нь

	114. Англи хятадад хүчээр хар тамхи нэвтрүүлсэн нь

	115. Хятад орон хүнд байдалд

	116. Япон урагш тэмүүлсэн нь

	117. Япон Орост цохилт өгсөн нь

	118. Хятад бүгд найрамдах засагт улс болсон нь

	119. Энэтхэг˗хятадын хойг ба дорнод энэтхэг

	120. Бас нэгэн шинэ жилийн өдөр

	121. Филиппин ба Америкийн Нэгдсэн Улс

	122. Гурван тивийн уулзвар газарт

	123. Өнгөрсөн түүхийг эргэж нэг саная

	124. Ираны эртний уламжлалын бат үндэс

	125. Перс дэх империализм ба үндэсний үзэл

	126. Ер нь хувьсгалын тухай, түүнээс европт болсон 1848 оны хувьсгалын тухай

	127. Итали нэгдсэн, эрх чөлөөт үндэстэн болсон нь

	128. Герман улс байгуулагдсан нь

	129. Зарим нэрт зохиолчид

	130. Дарвин ба шинжлэх ухааны ялалт

	131. Ардчиллын амжилт

	132. Социализмын үүсэл

	133. Карл Маркс ба ажилчны байгууллагын хөгжилт

	134. Марксизм

	135. Англи дахь Викторианы үе

	136. Англи дэлхийн мөнгө хүүлэгч болон хувирсан нь

	137. Америк дахь иргэний дайн

	138. Америкийн үл үзэгдэх эзэнт гүрэн

	139. Ирланди, Англи хоёрын долоон зуун жилийн дайн

	140. Ирландын гормуль ба шин фейн

	141. Англи египетийг булаан эзэлж, эзэмшил болгосоор буй нь

	142. Түрэг «европын эмгэгтэй хүн» болон хувирсан нь

	143. Орос орон хаант засгийн эрхшээлд

	144. Оросын 1905 оны ялагдсан хувьсгал

	145. Зууны төгсгөл

	146. Дэлхийн дайн эхэлсэн нь

	147. Энэтхэг орон дайны өмнөх үед

	148. 1914—1918 оны дайн

	149. Дайны явц

